
Annotatsiya: Bu birliklarning mazmuni, shakli, nutqdagi o‘rni, milliy va umuminsoniy 

xususiyatlarini ochib berish uchun bir qancha nazariy yondashuvlar ishlab chiqilgan. Har bir 

yondashuv maqollarning ma’no qatlamlariga turli nuqtai nazardan yondashadi, ularning serqirra 

mohiyatini yoritadi. 

Kalit so'zlar: Tipologik, tematik-kompozitsion, intertekstual, stilistik. 

Abstact. A number of theoretical approaches have been developed to reveal the content, form, 

role in speech, national and universal characteristics of these units. Each approach approaches the 

layers of meaning of proverbs from different points of view, illuminating their multifaceted essence. 

Key words: Typological, thematic-compositional, intertextual, stylistic. 

 

Аннотатция. Разработан ряд теоретических подходов, раскрывающих содержание, 

форму, роль в речи, национальные и общечеловеческие особенности этих единиц. Каждый 

подход рассматривает смысловые пласты пословиц с разных точек зрения, раскрывая их 

многогранную сущность. 

Ключевые слова: Типологический, тематико-композиционный, интертекстуальный, 

стилистический. 

Maqollarni tadqiq qilishda folkloristik nazariy yondashuvlar. Maqollar xalq og‘zaki ijodining 

keng tarqalgan va qadimiy janrlaridan biri bo‘lib, ularda xalqning hayot tajribasi, dunyoqarashi, 

ijtimoiy munosabatlari va axloqiy-estetik qarashlari aks etadi. Folklorshunoslik maqollarni mustaqil 

folklor janri sifatida o‘rganadi: uning paydo bo‘lishi, shakllanishi, funksiyasi, janrlararo bog‘liqligi, 

ijodiy jarayoni va madaniy vazifalarini tadqiq etadi. Shu bois maqollarni tahlil etishda folklorga xos 

nazariy yondashuvlar asos bo‘lib xizmat qiladi. 

Tarixiy-genetik yondashuv. Bu yondashuv maqollarning paydo bo‘lishi, tarixi, avlodlar 

orasidagi uzluksizlik va folklor an’analarning saqlanishini o‘rganadi. Maqollar, odatda, tarixiy 

voqealar, turmush tajribasi va jamiyat taraqqiyoti bilan chambarchas bog‘liq holda shakllangan 

bo‘ladi. Misol: “Mehnat bilan yer ko‘karar, Duo bilan – el” maqolida mehnatga ishonch, duo bilan 

bog‘liq qadimiy e’tiqodlar aks etgan. Bunday tadqiq yondashuvining ahamiyati shundaki, arxetip 

obrazlar paydo bo‘lish manbalari ochiladi; maqollarning og‘zaki taraqqiyot zanjiri tiklanadi; ularning 

ilk tarkibiy modellari tavsiflanadi. Bu yondashuv B.Jo‘rayevaning monografik ishi43da atroflicha 

tahlil qilinadi. 

Janriy-struktur yondashuv. Folklorshunoslikda maqollar mustaqil janr sifatida tahlil etiladi va 

ularning janr xususiyatlari: qisqaligi, ma’noning zichligi, poetik strukturasi, og‘zaki an’analarga 

bog‘liqligi o‘rganiladi. Xususiyatlari: yaqqol ritm va qofiya; antiteza va parallellikka asoslangan 

tuzilish;  bir necha variantda mavjudligi ochib beriladi. Misol: “Boshing osmonga yetsa ham Yerga 

qarab yur” – kamtarlik, ehtiyotkorlikni targ‘ib qiluvchi janr namunasi. 

Funksional yondashuv. Maqollar faqat badiiy ifoda vositasi emas, balki ijtimoiy tartib, axloqiy 

nazorat va muloqotda ta’sir o‘tkazuvchi funksional vosita sifatida qaraladi. Funksional yondashuv 

maqollarning turli vaziyatlarda qanday vazifa bajarishini tahlil etadi. Bunda maqollarning quyidagi 

vazifalari: axloqiy tarbiya; tanqid va nasihat; yashirin siyosiy yoki ijtimoiy fikr bildirish; ta’lim va 

madaniy kodni uzatish tahlil qilinadi. Misol: “Gapni katta gapirma, Nonni katta tishlama” – 

kamtarlikka da’vat etadi. M.Volfgan funksional yondashuvni shunday ta’riflaydi: “Og‘zaki xalq 

ijodining turli janrlari (ertak, afsona, mif, latifa va topishmoq) orasida maqollar eng qisqa, ammo har 

doim ham eng sodda shakl emas. Maqollar insonning tajriba va kuzatuvlarini donolik durdonalariga 

aylantirib, shaxsiy munosabatlar va ijtimoiy hayotga oid tayyor fikrlar shaklida ifoda etish ehtiyojini 

qondiradi. Har qanday vaziyatga mos maqollar mavjud bo‘lib, ular hayotning o‘zi kabi qarama-

qarshiliklarga to‘la. Ma’lum bir vaziyatga to‘g‘ri tanlangan maqol aynan o‘sha holatga juda mos 

tushadi va samarali formula sifatida xizmat qiladi. Jamiyatda maqollar og‘zaki nutqda ham, yozma 

matnlarda ham insonlarga xizmat qiladi, tayyor og‘zaki birliklar sifatida deyarli avtomatik tarzda 

yodga tushadi”44. 

An’anaviylik va ijodkorlik munosabati. Folklorda an’ana va yangilik o‘zaro bog‘liq holda yuz 

beradi. Maqollar doimiy strukturasi va ramzlari bilan an’anaviy bo‘lsa-da, ular har bir avlod, har bir 

ijodkor tomonidan qayta ishlanadi, mazmun jihatdan boyitiladi, variantlar yaratiladi. Misol: “Baliq 

boshidan sasiydi” maqolining zamonaviy variantlari matbuotda, siyosiy tanqidda faol qo‘llanadi. 

Maqollarning zamon bilan birga yangilanishi ko‘rinadi; maqol ijodida folklor subyektlari roli 

ochiladi. 

Tipologik yondashuv. Bu yondashuv turli xalq maqollaridagi umumiylik va farqlarni 

o‘rganishga qaratilgan. Xususan, tipik obrazlar, universal mavzular, madaniy kodlarning o‘xshashligi 

va individualliklari chuqur tahlil etiladi. Masalan, P.Bakirovning “Номинацентрические пословицы 

в разносистемных языках (на материале русского, ўзбекского и казахского языков)” nomli 

doktorlik dissertasiyasida qiyosiy paremiologiyaning asosiy tamoyillari, usullari ishlab chiqilgan, 

maxsus tipdagi paremiologik birlik sifatida maqol maqomini o‘rnatgan, boshqa paremiyalar orasida 

maqolning o‘rni aniqlangan, maqollarni qiѐsiy o‘rganish uchun nazariy zaruriyatlar, shuningdek, turli 

tizimdagi tillarning paremiologik birliklarini kompleks tahlil qilish taklif qilingan, rus, o‘zbek va 

qozoq tillaridagi nominal markazli maqollarning semantikasi tavsiflanadi, uchta tilning nominal-

markazli maqollarini tematik guruhlar bo‘yicha tasniflash amalga oshirilgan, ko‘p tizimli tillarda 

nominal markazli maqollar semantikasining qiyosiy xarakteristikasi berilgan. M.Temirovaning 

“O‘zbek va qirg‘iz xalq maqollari tipologiyasi” nomli dissertasiyasida o‘zbek va qirg‘iz xalq 

maqollarining yaratilish tarixi va vujudga kelish omillari, xalq falsafiy va badiiy-estetik 

qarashlarining shakllanishida ijtimoiy-tarixiy va geografik muhit o‘rni, shuningdek, o‘zbek va qirg‘iz 

xalq maqollarining struktural, poetik tipologiyasi masalalari yoritilgan, folklordagi eng kichik janr 

tadqiqi orqali o‘zbek va qirg‘iz maqollarining genetik mushtarakligi, o‘ziga xoslik va farqli 

xususiyatlari asoslab berilgan. G.Ergashevaning “Ingliz va o‘zbek tillari frazeologizm va 

paremiyalarida gender aspektining qiyosiy-tipologik tadqiqi” nomli dissertasiya ishida ingliz va 

o‘zbek tillarida gender ko‘rsatkichli frazeologik birliklar hamda paremiyalarni qiѐsiy-tipologik, 

                                                           
43 Jo‘rayeva B.M. O‘zbek xalq maqollari shakllanishining lingvistik asoslari va pragmatik xususiyatlari: 

fil.fan.doktori (DSc) diss. – Samarqand, 2019. – 237 b. 

44 Wolfgang M. Proverbs: A Handbook. Folk and Fairy Tales: A Handbook. D.L.Ashliman. Westport, Connecticut, 

London, 2004.  

kognitiv va lingvomadaniy jihatdan tahlil qilingan45. Z.R.Narmuratovning “Ingliz va o‘zbek tillarida 

“ta’lim”, “ilm” konseptlariga oid paremalarning lingvomadaniy tadqiqi” nomli dissertasiyasida ingliz 

va o‘zbek tillaridagi ta’lim, ilm konseptli paremiologik birliklarni chog‘ishtirib o‘rganish orqali 

ularning lisoniy-madaniy jihatdan o‘xshash va umumiy tomonlari tadqiq etilgan46.   Z.Yunusova 

fransuz, ingliz, rus tillasi misolida maqollardagi lisoniy ziddiyatni tahlil qilsa47, O.Igbolov ingliz va 

tojik tillari maqollari leksik-semantik xususiyatlarini tadqiq etgan48. Da Zhenxin o‘zbekcha va 

xitoycha maqollarning lingvistik tadqiq ustida ish olib borgan49. 

Xulosa. Demak, folkloristik yondashuv maqollarni faqat til birligi sifatida emas, balki 

madaniy-ijtimoiy institut, etnografik hujjat, axloqiy kodeks, estetik fenomen sifatida o‘rganish 

imkonini beradi. Mazkur yondashuv maqollarni tarix, ijtimoiy kontekst va janr xususiyatlari doirasida 

tahlil qilishga imkon beradi. Bugungi kunda folklorshunoslikda integratsiyalashgan yondashuvlar, 

ya’ni folklor + lingvistika + madaniyatshunoslik uyg‘unlashgan holda tadbiq etilmoqda. 

